Pencerdd:
Cynllun datblygu i gyw-gynganeddwyr
Galwad Agored

Wyt ti’n gynganeddwr newydd neu lled-newydd? Liciet ti fynd amdani a dysgu’r grefft o ddifri? Os felly, darllen ymlaen...
Mae Llenyddiaeth Cymru yn cynnig cyfle i bum bardd ddatblygu eu sgiliau fel cynganeddwyr trwy ein rhaglen newydd sbon, Pencerdd, a gynigir mewn partneriaeth gyda Chymdeithas Barddas. 
Nod y cynllun hwn yw rhoi hwb i Benceirddiaid y dyfodol. Trwy gymysgedd o gefnogaeth unigol a gweithdai dwys, y gobaith yw y bydd hyder y beirdd yn y grefft o gynganeddu yn cynyddu, ac y byddant yn meithrin eu mynegiant personol eu hunain o fewn iaith Cerdd Dafod. Bydd ein beirdd yn mynd ymlaen i eirioli dros y grefft arbennig hon, gan blannu hadau cynghanedd ymysg grwpiau a chymdeithasau eraill. Gobeithiwn, felly, y bydd cynllun Pencerdd yn meithrin lleisiau a safbwyntiau newydd yng nghrefft y gynghanedd yng Nghymru. 
Mae’r rhaglen blwyddyn o hyd yn rhad ac am ddim, a bydd yn rhedeg rhwng Mawrth 2024 a Mawrth 2025.
Bydd beirdd Pencerdd (y Disgyblion) yn:
· Cychwyn ar y flwyddyn gyda Chwrs preswyl yng Nghanolfan Ysgrifennu Tŷ Newydd rhwng dydd Llun, 25 Mawrth 2024 a dydd Gwener 29 Mawrth 2024 
· Derbyn cyfres o bedwar gweithdy cynganeddu pellach dros Zoom yn ystod blwyddyn y cynllun (Mawrth 2024 – Mawrth 2025)
· Derbyn 6 sesiwn un-i-un hyd at ddwy awr dros Zoom (neu wyneb yn wyneb os yn lleol) gyda’u hathrawon barddol.
· Bydd cyfleoedd a gwybodaeth hefyd yn cael eu rhannu â’r garfan, e.e. gwybodaeth am eisteddfodau lleol a chadeiriol ledled Cymru.
· Perfformiad/digwyddiad penllanw yng ngwanwyn neu haf 2025.

Y Broses Ymgeisio

Mae’r broses ymgeisio yn syml:
· Bydd yr alwad ar agor rhwng 16 Tachwedd ac 1 Ionawr
· Bydd Panel o arbenigwyr yn dethol 5 bardd y rhaglen 
· Bydd Llenyddiaeth Cymru yn cyhoeddi enwau beirdd cynllun Pencerdd erbyn canol Chwefror 2024
I ymgeisio clicia ar y ddolen hon: Ffurflen gais Pencerdd neu mae’r ffurflen gais ar gael mewn fersiynau print bras a dyslecsia gyfeillgar.
Dyma’r cwestiynau y bydd angen eu hateb:
1. Enw, cyfeiriad ac e-bost
2. Beth yw eich profiad o’r gynghanedd hyd yma? (e.e. ydych chi wedi cael rhai gwersi cynghanedd, wedi mynychu cwrs cynganeddu yng Nghanolfan Tŷ Newydd, neu yw’r rhan fwyaf o’ch gwybodaeth yn ymwneud â dadansoddi’r gynghanedd yn yr ysgol?)
3. Pam yr hoffech chi fod yn rhan o’r cynllun? (dim mwy na 300 gair)
4. Sut rydych chi’n lais newydd ym myd barddoniaeth Gymraeg a’r gynghanedd yn eich barn chi? (dim mwy na 300 gair)
5. Gyda pha gymuned y byddech chi am rannu eich dysg ar ddiwedd y flwyddyn – a sut (dim mwy na 300 gair)
6. Sampl o gerdd (does dim angen iddi fod mewn cynghanedd llawn)

Pwy sy’n cael ymgeisio?

Mae’r cynllun hwn yn agored i unrhyw fardd dros 18 oed sy’n newydd neu lled-newydd i’r grefft o gynganeddu. 
Does dim modd i awduron sy’n derbyn cefnogaeth Llenyddiaeth Cymru fel rhan o raglen fentora arall yn 2023 - 2024 na 2024 - 2025 fod yn rhan o’r cynllun eleni. Cynllun peilot yw Pencerdd ond rydyn ni’n gobeithio ei gynnal yn flynyddol.
Am fwy o wybodaeth, cysylltwch â mared@llenyddiaethcymru.org  
